Остварување и заштита на ПРАВАТА, ОБВРСКИТЕ и ОДГОВОРНОСТИТЕ од работниот однос
· Двостепен систем на заштита на ниво на работодавач и судска заштита
Во областа на остварувањето и заштитата на правата, обврските и одговорностите од работниот однос, ЗРО/закон за работни односи/ го утврдува системот на двостепено одлучување кај работодавачот и можноста за решавање на работните спорови во судска постапка/судска заштита/.

Со внесувањето на прецизни и јасни одредби во член 181 од ЗРО/Сл.весник бр. 25/13 од 10.02.2013 год./се изврши техничко подобрување на ЗРО во делот на правната заштита на работникот против одлуката за отказ, кај работодавачот и пред надлежниот суд, при што се истакнува двостепеност на заштитата пред работодавачот со примена на ПРИГОВОР како правно сретство со кое се покренува второстепена постапка, како и продолжување на оваа заштита во постапка пред судот, по основ на тужба.
· Остварување на правата кај работодавачот и судска заштита
Во случај да работникот смета, дека работодавачот не му ги обезбедува или ги крши неговите права од работниот однос, има право да поднесе ПИСМЕНО БАРАЊЕ до работодавачот, со кое ќе побара, кршењето на правата да го отстрани, односно да ја исполни својата обврска во однос на правата од работен однос./чл.181 став 1 од ЗРО/.
Исто така, ако работникот смета дека со ПИСМЕНА ОДЛУКА на работодавачот е прекршено неговото право, има право во рок од 8 дена од врачувањето на одлуката со која било прекршено правото, да бара/ПИСМЕНО/ од работодавачот, истото да го отстрани./чл.181 став 2 од ЗРО/.

Ако работодавачот во натамошниот рок од 8 дена по врачувањето на ПИСМЕНОТО БАРАЊЕ на работникот не ги исполни своите обврски од работниот однос, односно не го отстрани кршењето на правото, работникот може во наредниот рок од 15 дена да бара судска заштита пред надлежниот суд./чл.181 став 3 од ЗРО/.

· ПРИГОВОР против одлука за отказ на договорот за вработување и поведување работен спор
Против одлуката за отказ на договорот за вработување, работникот има право на ПРИГОВОР до органот на управување, односно работодавачот, во рок од 8 дена од денот на добивањето на одлуката за отказ на договорот за вработување./чл.181 став 4 од ЗРО/.
Кога не е донесена одлука по приговорот, во рок од 8 дена од денот на поднесувањето на приговорот, или кога работникот не е задоволен со одлуката донесена по приговорот, во рок од 15 дена од денот на добивањето на одлуката по приговорот, работникот има право да поведе спор пред надлежниот суд./чл.181 став 5 од ЗРО/.
· ОСТВАРУВАЊЕ на ПАРИЧНИ ПОБАРУВАЊА од работен однос непосредно пред суд
Работникот може ПАРИЧНИТЕ ПОБАРУВАЊА од работниот однос да ги остварува непосредно пред надлежниот суд/директно/, без претходно да остварувал заштита кај работодавачот./чл.181 став 6 од ЗРО/.

ВАЖНО/Во сите други случаи на заштита на своите права од равотниот однос, работникот мора претходно да побара заштита пред органите /првостепениот и второстепениот/ на работодавачот.
